
22 // Crítica22 // proPostas

Quen colla este libro entre 
as súas mans atopará un 
texto propio dun académi-
co, no que se pasa revista 

a arduos asuntos da Ciencia Política. 
Iso podería facer que máis dun lector 
o desestimase pero, se está interesa-
do no futuro político de Galicia e de 
España, cometería un erro. La fronte-
ra interior, máis aló do modo seco e 
rigoroso co que está escrito, consti-
túe unha visión perspicaz do modo 
en que o “reñidero español” pode-
ría deixar de selo. A condición, claro 
está, de que todos decidamos some-
ternos ás esixencias normativas e ás 
regras que deciden o que é un esta-
do democrático e liberal.

De feito, este é un libro que non 
debería pasar desapercibido. Non 
só en Galicia, ou en Cataluña ou 
Euskadi. É unha vergoña que polí-
ticos en exercicio, xuristas e todos 
aqueles –filósofos, sociólogos, po-
litólogos– relacionados coa cien-
cia política en España pechen os 
ollos ante intentos como este de 
resolver, dende a máis escrupulo-
sa teoría democrática, o proble-
ma político español. Digo español, 
porque igual que a eventual sece-
sión de Quebec tamén incumbe 
aos outros canadenses a diversi-
dade nacional española incumbe 
non só aos que habitamos neses 
territorios. Na democracia como 

procedemento estamos involucra-
dos –debemos estalo– todos. 

Dende logo, a tradición do republi-
canismo federal vive nas páxinas de 
La frontera interior. É unha tradición 
da que apenas xa ninguén se reclama 
en España, pero que merecería ser re-
cordada con maior simpatía da que 
usualmente se lle concede. Máiz, que 
editou e estudou a Aurelio Aguirre, 
coñece de primeira man o peso desa 
corrente na historia de Galicia e o radi-
calismo democrático do que fixo gala 
no século XIX. A liña que vai dos se-
guidores de Pi y Margall aos membros 
da Organización Republicana Galega 
Autónoma (ORGA) non sempre é ben 
comprendida ou acentuada. 

La frontera interior é unha obra 
maior que constitúe unha das rarí-
simas achegas en España –habería 
que citar aquí talvez a Ferrán Reque-
jo– a unha teoría do estado liberal 
compatible coa existencia de na-
cións internas e a unha teoría da na-
ción que non se aparte un milímetro 
da esixencia liberal e democrática. A 
modo de propedéutica Ramón Máiz 
efectúa unha intelixente lectura da 
obra de Fichte, Siéyes, Renan e Mei-
necke que tende a mostrar ata que 
punto unha hermenéutica da nación 
está presuposta na formación da 
conciencia pública en Francia e Xer-
mania. É como se dixese que pode-
mos e debemos cuestionar o esen-

cialismo nacionalista, pero cavilan-
do tamén na presenza que este ten 
no discurso dos grandes estados.

Non hai nin que dicir que a in-
cardinación de liberalismo e nacio-
nalismo é unha esixencia teórica e 
práctica. Ten que ver, sen dúbida, 
coa cousa mesma (alguén estaría 
disposto a defender un Ser eterno 
de Galicia contra a vontade dos ga-
legos empíricos? Aínda quedan he-
gelianos en activo?) pero non cabe 
dúbida de que admite, na actual 
conxuntura, unha lectura instru-
mental. Os intentos de re-naciona-
lización de España –PP, Ciutadans, 
UPyD– seguen con frecuencia esta 
pauta: os nacionalistas e afíns son 
Románticos e Totalitarios –o que vi-
ría a ser o mesmo. España é a Ilus-
tración, o individualismo e a cida-
danía. É unha trampa groseira, pero 
na que non faltan os que caen con 
entusiasmo. 

Máis aló de todos os fundamen-
talismos está o federalismo que 
é o espazo en que facer posible 
o deseño compartido dun futuro 
no que a pluri-nacionalidade non 
sexa contemplada dende o prisma 
do conflito, e moito menos aínda, 
como a ocasión de poñer aos ad-
versarios contra as cordas, a base 
de remover os máis baixos instin-
tos políticos da España central, 
como os populares adoitan facer. 
Ese federalismo, entendido como 
a forma política que adopta o diá-
logo ininterrompido entre as par-
tes nun estado plural, é o que está 
no miolo deste libro. Debería esta-
lo, tamén, no miolo das mellores 
mentes da España contemporá-
nea. // Antón Baamonde

Araúxo, entre outras, a súa crucial 
achega de Alain Badiou no idioma 
de Rosalía para que, cando menos 
nas ideas, siga a roldar o espectro. 
Desta volta nas do Pequeno Pan-
teón Portátil –traducido e prologa-
do en Laiovento polo primeiro de-
les–, onde de Jacques Lacan (1901-
1981) a Françoise Proust (1947-1998), 
o xefe do Departamento de Filoso-
fía da École Normale Supèrieure de 
París agrupa textos xa publicados, 
moi desemellantes entre si canto 
á súa extensión e calado teórico, 
en celebración de catorce filósofos 
dos que foi coetáneo e resulta ago-
ra herdanza irreconciliábel; algúns 
mestres e amigos (Sartre, Althusser 
ou Jean Hyppolite), outros inimigos 
íntimos (Deleuze, Derrida): “Pero 

estou feliz de dicir aquí que, contra 
as apócemas que nos queren facer 
tragar hoxe, ¡abofé! quero a estes 
catorce filósofos. Si, quéroos”. 

A querenza vén acaso por todos 
eles subscribiren o desexo da filoso-
fía (a revolta lóxica, a universalidade, 
a aposta), e ao tempo, a convicción 
na súa “existencia inelutábel”; en ela 
desenvolver, enriba da pegada fú-
nebre do libro, unha tarefa infinita: 
“Eu sosteño que a morte non debe 
interesarnos, nin tampouco a depre-
sión. Se a filosofía serve para algo é, 
en efecto, para arredar de nós o cáliz 
das paixóns tristes, para ensinarnos 
que a piedade non é un afecto leal, 
nin o laio unha razón para ter razón, 
nin a vítima aquilo a partir do cal de-
bemos pornos a pensar” (páx. 9). A 
filosofía é o lugar dende o que cap-
tarmos que hai verdades e no caso 
de Badiou, como estas, da orde do 

acontecemento, constitúen suxeitos 
na ciencia, nas artes, nas paixóns ou 
na política. Philosophia perennis, que 
“xira o tempo cara á eternidade, en 
tanto que é este tempo onde as ver-
dades están en xogo” (páx. 59). 

A seguir con Althusser, para Ba-
diou a intervención da filosofía non 
é, non pode ser a da política, nin o 
elo entre ambas unha sutura, ma-
lia ás dúas estendérense, porén, in-
terminabelmente. Ao igual que o 
“pétainismo” entre 1940 e 1944, o 
nome de Sarkozy (“o home das ra-

tas”) representa a alianza da guerra 
e o medo. Contra a derrota consen-
tida de que “os franceses non teñen 
outro remedio que aceptar as leis do 
mundo”, o autor de Rapsodia polo 
teatro (Sotelo Blanco, 1994) afirma 
unha “táboa de posíbeis, abstracta 
e incompleta, naturalmente”, con 
oito puntos; o primeiro deles, que 
“todos os obreiros que traballan 
aquí son de aquí (...) especialmen-
te os de orixe estranxeira”; o último, 
que “hai un só mundo”. E no remate 
do opúsculo político, que a “hipóte-

se boa” segue sendo “a comunista”, 
aínda que separada na súa secuen-
cia actual, tras (o acontecemento de) 
maio do 68, da toma de poder e do 
Estado: “Se aquilo cuxo nome é Sar-
kozy nos obriga a abandonar toda 
idea dun renacemento desta caste, 
se a sociedade humana é unha co-
lección de individuos que perseguen 
os seus intereses, se tal é a eterna 
realidade, daquela non hai dúbida 
de que o filósofo pode e debe aban-
donar o animal humano a este triste 
destino”. // Aurelio Castro

